[image: TFW_two_line_colour_positive_rgb]

Dyddiad cyhoeddi:  20 Medi 2024

Cais Rhyddid Gwybodaeth 223/24

Rydych chi wedi gofyn y canlynol i ni...
1.      Faint o goed/planhigion/ llystyfiant arall aeddfed y mae TrC wedi’u codi o dan y cynllun ‘rheoli llystyfiant’ ar draws system reilffordd gyfan De Cymru i baratoi ar gyfer trydaneiddio’r rhwydwaith?
2.      Gan edrych tua’r dyfodol, beth yw cynlluniau TrC ( o ran amserlenni) i wrthbwyso’r golled enfawr hon o wyrddni i gydymffurfio â Deddf yr Amgylchedd a Deddf Llesiant Cenedlaethau’r Dyfodol Llywodraeth Cymru, yn enwedig gan ein bod, yng ngeiriau’r Llywodraeth, mewn ‘argyfwng hinsawdd’?
Fel corff sy’n cael ei ariannu gan y cyhoedd (drwy Lywodraeth Cymru/ trethdalwyr Cymru yn bennaf), beth mae TrC yn mynd i’w wneud i liniaru’r golled enfawr hon o lystyfiant/planhigion/coed/cynefinoedd bywyd gwyllt ar draws y rhwydwaith cyfan yn y dyfodol?
YMATEB

Cwestiwn 1

Mae’n bwysig nodi, o’r ffigurau a nodir isod, bod llawer o’r coed hyn wedi cael eu tynnu gan eu bod un ai’n goed marw, coed sydd yn marw neu’n goed sydd wedi’u heintio (DDD), neu maen nhw wedi cael eu tynnu gan ei bod yn hanfodol i wneud hynny er mwyn diogelwch. Mewn rhai achosion, cafodd y coed eu tynnu er mwyn gwneud gwaith cynnal a chadw. Ni chafodd y coed hyn i gyd eu tynnu er mwyn trydaneiddio’r rhwydwaith fel yr awgrymwyd yn y cwestiwn.  

Rhwng 2020 a mis Mawrth 2024, cafodd 23,199 o goed Bach, Canolig a Mawr eu tynnu ar Brosiect Metro Llinellau Craidd y Cymoedd. Mae’r tabl yn cofnodi maint coed fel y rhai isod. 
O fis Ebrill 2024 ymlaen, rydyn ni wedi newid y ffordd rydyn ni’n adrodd er mwyn dadansoddi’r ffigurau hyn yn well. Mae 2780 o goed bach, 761 o goed canolig a 297 o goed mawr wedi cael eu tynnu. 

Cyfanswm o 27,037, gyda 130 ohonynt yn cael eu tynnu gan ei bod yn hanfodol gwneud hynny er mwyn diogelwch, a 3,788 yn DDD

Cwestiwn 2

Byddwn yn gwneud gwelliannau bioamrywiaeth ar ôl trydaneiddio; mae angen i ni wneud yr holl waith cynnal a chadw a thrydaneiddio hanfodol yn gyntaf. Felly, unwaith y bydd hyn wedi’i gwblhau, byddwn yn gallu deall ac asesu’n llawn yr holl opsiynau sydd ar gael ar gyfer gwella Llinellau Craidd y Cymoedd.  Bydd hyn yn cynnwys adolygiad llawn o’n hasedau ar ochr y rheilffordd ac ymhle y gallwn ni sicrhau’r manteision bywyd gwyllt gorau posibl. Bydd hyn yn cynnwys creu cynefinoedd a gwella cynefinoedd; lle bo hynny’n briodol. Mewn rhai ardaloedd, nid plannu coed fydd yr opsiwn gorau i fywyd gwyllt, o reidrwydd. Bydd hyn yn creu cynefinoedd gwell, mwy o faint, mwy cadarn a fydd yn fwy cysylltiedig ar gyfer bywyd gwyllt brodorol ac yn cyflwyno bywyd newydd ochr yn ochr â’n rhwydwaith rheilffyrdd. Mae rhagor o wybodaeth ar gael ar ein tudalen Cwestiynau Cyffredin Rheoli Llystyfiant | TfW 

O ran amserlenni, ar hyn o bryd rydyn ni’n aros i gyhoeddi canlyniadau ymgynghoriad papur gwyn ar Egwyddorion Amgylcheddol, Llywodraethu a Thargedau Adfer Bioamrywiaeth, sef canllawiau pellach a fydd yn cael eu cyhoeddi i gyrff cyhoeddus gan Lywodraeth Cymru drwy weithgor Budd Net i Fioamrywiaeth Llywodraeth Cymru/Cyfoeth Naturiol Cymru (NBB) a’r Canllawiau Arfer Gorau gan CIEEM. Nid ydym eisiau achub y blaen ar y papur gwyn hwn oherwydd y risgiau sy’n gysylltiedig â’n strategaeth ddim yn cyd-fynd â thargedau adfer bioamrywiaeth diwygiedig a chanllawiau terfynol yr NNB, yn ogystal â risgiau gwariant cyhoeddus heb gefnogaeth na rhesymeg lawn; fel corff cyhoeddus byddwn yn gwario arian cyhoeddus ac mae angen i ni sicrhau bod hyn yn cael ei wario’n briodol.  

Rydyn ni’n cydymffurfio ag Adran 6 Deddf yr Amgylchedd ac mae ein hadroddiadau’n cael eu cyhoeddi ar ein gwefan Ecoleg a bioamrywiaeth | Trafnidiaeth Cymru (trc.cymru)

Mae rhagor o wybodaeth hefyd yn ein Cynllun Gweithredu Bioamrywiaeth Biodiversity-Action-Plan_Update-May23.pdf (tfw.wales) sy’n cyd-fynd â deddfwriaeth Cymru. 

O ran y Ddeddf Llesiant Cenedlaethau’r Dyfodol, byddwn yn datblygu cynllun rheoli llystyfiant ar gyfer Llinellau Craidd y Cymoedd fel rhan o’n strategaeth cadernid ac addasu i newid yn yr hinsawdd. Bydd y cynllun yn ceisio sicrhau ein bod yn cynnal a chadw llystyfiant mewn mannau (lle bo hynny’n briodol) i wneud ein hasedau’n fwy cadarn (fel gwaith cloddio), darparu cysgod mewn tymheredd poeth ac arafu glawiad a dŵr ffo – bydd yn rhaid cydbwyso hyn â sicrhau bod llystyfiant ar ochr y cledrau yn cael ei reoli i sicrhau diogelwch. Fe fyddwn ni hefyd yn adolygu unrhyw blannu newydd mewn perthynas â newid yn yr hinsawdd – bydd rhai rhywogaethau, er enghraifft, yn fwy goddefgar o wyntoedd eithafol a newidiadau mewn tymheredd ac, o’r herwydd, gallent fod yn fwy addas ar leoliadau ar ochr y cledrau.

Gobeithio y bydd y wybodaeth hon yn ddefnyddiol i chi.

Yn gywir,  
 
Trafnidiaeth Cymru

Hawliau Apelio
Os ydych chi’n anhapus â’r ffordd y cafodd eich cais ei drin a’ch bod chi’n dymuno gwneud cwyn neu wneud cais am adolygiad o’n penderfyniad, ysgrifennwch at y Pennaeth Rhyddid Gwybodaeth naill ai yn Trafnidiaeth Cymru, 3 Llys Cadwyn, Pontypridd, CF37 4TH neu freedomofinformation@tfw.wales. Rhaid i’ch cais gael ei gyflwyno cyn pen 40 diwrnod gwaith ar ôl derbyn y llythyr hwn. Os nad ydych chi’n fodlon ar ganlyniad yr adolygiad mewnol, mae gennych hawl i wneud cais yn uniongyrchol i’r Comisiynydd Gwybodaeth am benderfyniad. 
Gallwch chi gysylltu â’r Comisiynydd Gwybodaeth yn Swyddfa’r Comisiynydd Gwybodaeth, Wycliffe House, Water Lane, Wilmslow, Swydd Gaer, SK9 5AF neu gallwch chi gysylltu â Swyddfa’r Comisiynydd Gwybodaeth drwy adran ‘Gwneud Cwyn’ ar eu gwefan drwy’r ddolen hon: https:/ico.org.uk/make-a-complaint/ 
Yr adran berthnasol i’w dewis fydd "Gwybodaeth Swyddogol neu Gyhoeddus".

Level ground medium vegetation clearance:
Small trees less than 150mm girth, shrubs, bushes, hedges and general vegetation

Level ground heavy vegetation clearance:
Medium trees 151mm to 500mm girth, large shrubs and hedges.

Roped access tree felling and removal:
Small trees 500mm - 1000mm girth at 4.5ft DBH from ground level.

Roped access tree felling and removal:
Medium trees 1000mm - 2000mm girth at 4.5ft DBH from ground level.

Roped access tree felling and removal:
Large trees 2000mm - 3000mm girth at 4.5ft DBH from ground level.

